
La CARTA DEL APOSTOL SAN
PABLO ALOS
EFESIOS

Pablo ja deretaidha ye quirica Efeso ejude su
aniji Diusu sa dharejiji edue cuana sa puji. Ye quir-
ica su Pablo quisa epuani dharejiji cuana sa saida
jaduneti taji, Cristo peje su jei eputani putsu. Daja
huecha quisa epuani judio, judio mahue cuana
neje tupupai piada hue epuani, Cristo peje su jei
eputani huecuana su.

Capitulo 3 a 6 su saida jabuetsuati cuana
yani. Pamapa edue cuana ibuneda neje saida
huamahuama jadusuti taji ebuetsuatani.

Ye versiculo cuana da ebia su saida quita ebuet-
suati puji:

2.8,9

3.20,21

4.30-32

5.18-20
6.10-17

Pablo ja Efeso ejude su aniji edue cuana quirica

tiametana _ ' '
1 Ema da Pablo. Diusu ja ema huaratiatana

Jesucristo sa apostol epu puji. Edue cuana, yama
ye quirica ebeituinia micuana peje su. Beju
micuaneda da Diusu sa dharejiji cuana, Cristo
peje su jei epuani putsu. 2 Ecuana sa Tata Diusu,
Echua Puji Jesucristo detse ja meibunebataque,
menimepijajametaque.

Cristo ja ecuana ibunebatana

3 Tata Diusu da ecuana sa Echua Puji Jesucristo
sa tata. Tuahueda cielo jenetia ecuana ebia su
ibunebatana, ecuaneda Cristo neje dunejiji yani
putsu. Da putsu, ecuaneda Diusu saida emitsut-
suainia. 4> Ye mundo ajiji mahue su, tuahueda

ecuana ibuneda bataidha. Ecuana dharetaidha
mesa ebacua cuana epu puji, Cristo neje ecuaneda

dunejiji putsu. Ecuana dharetaidha tu butse su
jucha mahue, nimebutsepi epu puji. Daja tuseda
tsada puidha ecuaneseda puji. ¢ Ecuaneda Diusu

saida emitsutsuainia, ecuana ebia su ibuneda
batana, mesa ebacua Jesucristo neje ecuana dune-

tana putsu. 7 Diusu ja ecuana daja ebia su
ibuneda batana putsu, ecuanad'eji su atana Cristo
jepuiti. Tueda curusu su manuana jepuiti, Diusu
ja ecuana sa jucha cuana dhipatana. 8 Beju Diusu
ja ecuana ebia su ibunebatana. Mesa piba bahue

eni cuana ecuana bahue ameenitana. 9 Mesa
etsia piba cuana ye chushanapameenitana. Cuaja

ecuana d'eji su pu cua Cristo jepuiti, ecuana ye
chu shanapameenitana. Ye mundo ajiji mahue
su, cuaja Diusu ja cristiano cuana d'eji su yata pi-
bataidha. 19 Mesa tsada hora ecuinati su, pamapa
cielo, mundo su yani ai cuana Cristo sa eme
su eichata. Daja huecha Cristo Echua Puji aida
eichatayu.”

11Beju ecuaneda Cristo neje dunejiji yani putsu,
ecuana dharetaidha mesa dharejiji cuana epu
puji. Daja pibataidha Diusu ja, ye mundo ajiji
mahue su. Tuahueda ai cuana yatani, cuaja
mesa tsada batame. 12 Beju ecuanaju equene
Cristo peje su jel puana putsu, tueda ecuaneseda
mitsutsua taji. 13 Daja huecha micuaneda di

Diusu ja Cristo neje dunemetana, Cristo peje su jei
puana putsu, mesa ene quita quisa saida cuana
id'aba putsu. Cristiano cuana ja mecuana sa
al cuana emarcatani tuneseda quitaita epuani
ebame puji. Daja huecha Diusu ja ecuana
Espiritu Santo tiatana tuseda quitaita ecuana
epuani ebame puji. Biahua tiempo Diusu, “Yama
Espiritu Santo ebeitu”, puidha. Beju jiahue tueda
mesa jamitsuti yapetani. 14 Espiritu Santo ja
ecuana Diusu ja ecuana d'eji su yapetayu eshana-
pametani. Diusu neje ecuaneda eid'e yanienitiyu
ecuana eshanapametani. Da suecuaneseda Diusu
saida mitsutsua taji, tueda aida putsu.

Pablo ja Diusu bajatana tusa bahue eni piba
cuana edue cuana patiata puji

15 Edue cuana, pia cuana ja ema (quisatana
micuaneda Echua Puji Jesucristo peje su jubida
enimetucheatiani. Daja huecha micuaneda
pamapa Cristo jepuiti edue cuana ebia su
ibuneda ebainia ema quisatana huecuana. 16 Da
putsu, yama ai hora papu Diusu diusulupai
yainia micuaneseda puji. Daja huecha yama
micuaneseda puji jubida ebajainia. 17 Tueda
da ecuana sa Echua Puji Jesucristo sa tata
aida. Jesucristo sa ai cuana jepuiti ebia su
meshanapameenitaque yama tueda ebajainia.
18 Beju meshanapameenitaque micuana
dharetana tu neje cielo su yanieniti puji.
Daja huecha micuana meshanapameenitaque
pamapa mesa ai saida cuana micuana etiatayu.
19 Meshanapameenitaque tueda da ebia su
tucheda eni tu peje su jei pujiji cuana etsahua

puji. 20 Tueda ebia su tucheda eni putsu,
Cristo netianametaibana manujiji cuana duju
jenetia. Mesa bai eni bene aniutemetana tu
neje ecuatsasiaeniti puji. 21 Cristo huaraji aida
ametana. Pamapa cielo, yahua su huaraji aida
cuana ebia su aida ametana. Daja hue Cristo
huaraji aida epueniderati. 22 Diusu ja pamapa
al cuana Cristo sa eme su menajatiatana tueda
huaraji ebia su aida papu puji. Daja huecha Cristo
Echua Pujiichatana pamapa tu peje su jei eputani
cuana sa puji. 23 Beju pamapa Cristo peje su jei
eputani cuana da Cristo sa equita pu cua nime.
Tuahueda quitaita esejeapetani huecuana. Daja
huecha tueda quitaita pamapa ai ajiji cuana su
yani.

2

Diusu ja ecuana d'eji su atana, ebia su
ibunebatana putsu

1Edue cuana, equene Diusubutse sumicuaneda
jucha jepuiti matsejiji puina biame, Diusu ja
micuana eid'e eni ametana, micuaneda Cristo
neje dunejiji yani putsu. 2 Equene micuaneda
ye mundo sa ai madhada cuana su puniunetina.
Beju Ishahua da ye mundo sa echua puji putsu,

micuaneda tusa ai tsada cuana bahui aina. Tueda
da Diusu jei aji mahue cuana sa echua puji.

3Equene pamapa ecuaneda jucha su puniunetina.
Pamapa ecuana sa ai utsatada, piba madhada
cuana aina. 4 Ecuaneda pia juchaji cuana neje
Diusu sa castigo su puti taji puina biame, tu-
ahueda ecuana ichenubatana, ecuana ebia su
ibuneda ebatani putsu. 5 Beju jucha jepuiti

ecuaneda matsejiji puina biame, Diusu ja ecuana
d'eji su atana, Cristo neje dunemetana putsu. Ji-
ahue ecuaneda d'eji su yani, Diusu ja ecuana ebia
su ibunebatana putsu. 6 Diusu ja ecuana Cristo
neje tupupai netianametaibana pu cua nime. Tu
neje dunejiji yani putsu, jiahue cielo su Cristo
neje ecuana yani pu cua nime ametana. 7 Daja
ecuana Diusu ja atana, tuahueda ecuana ebia su
ibuneda ebatani putsu, pamapa ecuana tije cris-
tiano cuana ebame puji. 8 Diusu ja ecuana ebia
su ibunebatana putsu, d'eji su atana, Cristo peje
su jel puana putsu. Aimue ecuaneda quitaita d'eji
su jaati cua mahue. Diusu ja bahui ecuana d'eji
su atana, beju ecuaneda Cristo peje su janime-
tucheatiana putsu. Tuahueda ecuana cha d'eji su

a hue atana. 9 Aimue detse etse ai saida cuana
a putsu, d'eji su pu cua mahue. Diusu ja bahui

etse d'eji su yatani, Cristo peje su jei pu putsu.
Da su beju aimue ecuaneseda ebia su aida jabati
taji mahue, aimue ecuaneda quitaita d'eji su jaati
cua mahue putsu. 10 Ecuaneda Cristo peje su jei
puana putsu Diusu ja ecuana nimeeichacua atana
al saida cuana bahui ya puji. Diusu ja pibataidha
biahua jenetia ecuaneseda puji.

Cristo ja ecuana nimepijajametana

11 Da su beju, mepibaenitique aimue
micuaneda equene Diusu shanapaina mahue.
Judio cuana ja micuana adhida nime bataina,

huitsanasiquijiji ta putsu. Beju aimue daja
mahue. 12 Mepibaenitique micuaneda equene

Cristo mahue puniunetina. Aimue Diusu sa
dharejiji cuana puina mahue. Aimue Diusu sa
jamitsuti cuana shanapaina mahue. Ye mundo
su Diusu mahue anina putsu, cielo su eputi piba
mahue anina. 13 Jiahue mu micuaneda Cristo
neje dunejiji yani. Equene tu peje jenetia uqueda
anina biame, jiahue mu Diusu ja micuana tu
peje su nariametana, tu neje tupupai curusu su
manuana pu cua nime putsu. 14 Judio cuana ja
judio mahue cuana aimue saida ebatani mahue,
Moisés chenu sa jacuatsasiati cuana mue a
huecuana putsu. Jiahue mu Cristo jepuiti judio
cuana, judio mahue cuana neje saida yanita.
Mesa manu neje Cristo ja dunemetana huecuana.
15 Beju shanapametana huecuana mesa manu
jepuiti bahui d'eji su eputani huecuana. Aimue
Moisés chenu sa jacuatsasiati cuana a putsu, d'eji
su eputani huecuana mahue. Beju jiahue mu
judio cuana judio mahue cuana neje saida yanita,
Cristo ja tu neje dunemetana huecuana putsu.

16 Aimue eduininiametitani huecuana mahue
beju, Cristo neje dunejiji yanita huecuana putsu.

Tueda curusu su manuana putsu, daja huecha
pamapa tuneda Diusu neje saida ametana.

17 Beju Cristo da Diusu sa quisa saida cuana
quisaquisa puana cristiano cuana peje su. Cuaja
Diusu neje saida anime puta cua huecuana
quisaquisa puana. Tueda quisa saida cuana
da micuaneseda puji, micuaneda judio mahue
Diusu shanapaji mahue cuana putsu. Daja
huecha ecuanaju sa puji di, ecuanaju judio Diusu
shanapaji cuana biame. 18 Beju Cristo ja atana
jepuiti quebata cristiano cuana ja papu Tata Diusu

nariata cua, judio, judio mahue cuana paputa
biame. Espiritu Santo quitaita ja etsahuatani
huecuana Diusu peje su enariati puji. 19 Jiahue
mu beju aimue micuaneda Diusu peje su jenetia
uqueda yani mahue, equene su nime. Micuaneda
da Diusu sa dharejiji ebacua, cuana quitaita.
Tueda da micuana sa tata. 20 Micuaneda da ete

Equene apostol, quisaquisa puji cuana ja pamapa
saida basetatana. Jesucristo jepuiti quisaquisa
pupirutana huecuana. Tueda huecha da Echua
Puji quitaita. Micuaneda da Diusu sa ete pu cua
nime. Daja huecha Cristo da ete sa tade tucheda
pu cua nime. 21 Pamapa tu peje su jei eputani
cuana da Diusu ja edunemetani huamahuama.
Tuneda da Diusu sa ani jude. 22 Beju micuaneda
pia jei eputani cuana neje Diusu ja edunemetani
mesa ani jude epu puji, Espiritu Santo dapia
paaniti puji.

3

Diusu ja Pablo huaratiatana mesa quisa saida
cuana judio cuana peje su quisaquisa papu puji

1 Edue cuana, Diusu ja judio mahue cuana di
Cristo jepuiti d'eji su yatani. Ema quisaquisa
epuani jepuiti, judio cuana ja ema teriametana.
Yama Diusu ebajainia micuana sa saida puji.
2 Micuaneseda bahue pu taji Diusu ja ema huara-
tiatana mesa quisa saida cuana judio mahue
cuana peje su quisaquisa epu puji. Tueda da
micuana sa saida puji, micuaneda da judio mahue
putsu. 3 Micuaneseda bahue pu taji cuaja Diusu

quitaita ja mesa judio mahue jepuiti piba cuana
ema shanapametana. Jiahue teje mue aidhe bi-
ame shanapameji mahue. Ema bahui shana-
pametana tueda ai cuana. Beju equene pia quir-
ica su yama micuana tueda ai cuana quisana.
4 Neicha ye quirica su yama micuana tueda
ai cuana equisainia cuaja yama Diusu sa piba
cuana eshanapainia micuaneda bahue epu puji.
> Biahua tiempo aimue Diusu ja aidhe biame
shanapametaidha mahue mesa ai piba cuana
judio mahue cuana jepuiti. Jiahue mu Espiritu
Santo ja Diusu sa ai piba cuana apostol, tusa
quisaquisa puji cuana shanapametana. 6 Beju
tueda tusa ai piba cuana jiahue yama micuana eq-
uisainia. Biahua tiempo judio cuana bahui Diusu
sa dharejiji cuana putaina. Jiahue mu beju Diusu
ja quebata judio mahue cuana di ebatsutani mesa
dharejiji cuana epu puji, ahua Cristo peje su jei
eputani huecuana su. Beju pamapa judio, judio
mahue cristiano cuana Diusu ja ebatsutani mesa
dharejiji cuana epu puji, mesa quisa saida cuana
su jei eputani huecuana su. 7 Diusu ja ema ebia
su ibuneda ebatani putsu, mesa quisaquisa puji
ichatana mesa quisa saida cuana quisaquisa epu
puji. Daja huecha ema mesatucheda tiatana mesa
quisa saida cuana quisaquisa epu puji. 8 Beju
pamapa pia Cristo jepuiti edue cuana ebia su ai
eni mahue ema biame, Diusu ja ema dharetana
Cristo sa chujeji quisa saida cuana judio mahue
cuana peje su quisaquisa epu puji. 9 Biahua
tiempo Diusu ja pamapa ai cuana aji mahue su,
cuaja cristiano cuana d'eji su a taji pibataidha.
Etsia piba putsu, aimue Diusu ja cristiano cuana

quisataidha mahue cuaja tuahueda d'eji su yata
huecuana. Beju jiahue mu yama pamapa cris-
tiano cuana equisainia Diusu sa piba cuana. Ye
chu Diusu ja cristiano cuana eshanapametani
cuaja d'eji su puta cua huecuana, Cristo peje su
jei pu putsu. 10 Dius ja yatani huecuana pamapa
cielo suyani angel aida cuana Diusu ebia su bahue
eni ebame puji. Angel cuana Diusu ja judio, judio
mahue cuana neje edunemetani ba putsu, “Diusu
da ebia su bahue eni”, eputa huecuana. 11 Beju
jlahue Diusu ja cristiano cuana d'eji su yatani,
ecuana sa Echua Puji Jesucristo peje su jei eputani
huecuana su. Dajajiahue yatani Diusuja, cuaja bi-
ahua tiempo pibataidha nime. 12 Da su ecuaneda
Tata Diusu quitaita naria cua emitsu puji. [yuame
mahue neje naria taji, ecuaneda tu peje su enime-
tucheatiani putsu. Tuahueda ecuana ebatsuta
ecuaneda Cristo neje dunejiji yani putsu. 13Da su
epuani putsu, ema micuana peje su Diusu sa quisa
saida cuana quisaquisa puana jepuiti. Beidaji
mepuque, ema micuana jepuiti sufri epuani bi-
ame. Beju tueda quema sufrimiento cuana da
micuana sa saida puji.

Cristo ja ecuana ebia su ibuneda batana

14 Da su ecuana sa Echua Puji Jesucristo sa
Tata Diusu butse su ema etururuani, tuahueda
cristiano cuana d'eji su yatani putsu. 15 Tueda
da pamapa cielo, yahua su Cristo peje su jei
eputani cuana sa Tata. 16 Yama tueda eba-
jainia jubida menimetucheametaque puji Espiritu
Santo sa tucheda neje, micuaneda Diusu peje

su saida nimebutsepi meanique puji. 17 Tueda
yama ebajainia ibuneda neje micuana sa mue-
sumu su Cristo paanimeta puji. Tu peje su
micuaneda jubida enimtucheati puji yama eba-
jainia. 18 Meshanapaque pamapa pia edue cuana
neje tupupai Cristo ja micuana ebia su ibuneda
ebatani. 19 Mesa jaibunebati cuana ecuaneseda
pujibeju ebia su aida. Aimue epupeiti mahue. Tu-
ahueda ecuana ibuneda ebatani, ecuaneda cuaja
shanapaeni taji mahue ebainia. Beju ecuaneda
Diusu sa jaibunebati eshanapaeni su, aimue
ecuaneseda pia ai cuana tsada epu mahue. Daja
Diusuyama ebajainia pamapa hora sumicuana sa
saida puji.

20 Pamitsutsuatija Tata Diusu, tusa tucheda
neje ecuana jepuiti ye mundo su tusa ai tsada
cuana yatani putsu. Tuahueda ecuaneda eba-
jainia ebia su tiata cua. Daja huecha ecuaneda
epibainia ebia su tiata cua, tueda da ebia su
tucheda putsu. 21 Pamapa Diusu sa dharejiji
cuana ja Diusu pamitsutsuaenita, tuahueda Jesu-
cristo jepuiti d'eji su atana huecuana putsu.

4

Epl’ritu Santo ja ecuana dunemetana

cristo jepuiti ema quisaquisa puana putsu. Yama
micuana jubida ebajainia nimebutsepi cristiano
cuana butse su mepuniunetique, tueda da Diusu
sa tsada putsu. Da puji Diusu ja micuana dhare-
tana. 2 Nimemitsida mepuque. Saida mepuque.

Paciencia neje mepuniunetique. Ibuneda meba-
tique huamahuama. 3 Saida, dunejiji meanique
huamahuama Espiritu Santo sa jatsahuati neje.
4-5 Beju pamapa Cristo peje su jei eputani cuana
da piada equita pu cua nime hue. Espiritu
Santo da piada hue. Daja huecha ecuaa sa
Echua Puji. Ecuaneda Diusu peje su tupupai en-
imeid'uatiani. Ecuaneda Cristo peje su tupupai
jel epuani. Pamapa ecuana tupupai Cristo neje
Diusu ja dunemetana. 6 Tata Diusu da piada hue,
pamapa ecuana sa Tata. Pamapa ai cuana ebia
su tucheda, aida. Tueda yani pamapa ecuana sa
muesumu su. 7 Beju Cristo ja pamapa ecuana
metse su hue mesa jatiati ai cuana cuaja mesa
tsada nime etiatani. & Uja Diusu sa quirica su
epuani tueda ai cuana jepuiti:

.....

Da jenetia tusa jatiati ai cuana pamapa tusa
dharejiji cuana etiatani.

910 Equene Cristo ye yahua su buteana. Da
su buepa chu bene cielo su tsuatibana. Tueda
mu queje papu biame yani beju. Cielo jene-
tia pamapa ai cuana ecuatsasiatani. 11 Pamapa
tusa dharejiji cuana tusa tucheda tiatana. Piada
piada cuana apdstol ichatana. Pia cuana quisa
puji ichatana Diusu peje jenetia ai quisa cuana
quisa epu puji. Pia cuana mesa quisaquisa puji
ichatana cristiano cuana cuaja d'eji su puta cua
equisa puji. Pia cuana ehuidusuji ichatana. Pia
cuana tusa jabuetsuti ebuetsuaji ichatana. 12 Daja
Cristo ja mesa dharejiji cuana etsahuatani tu
saida emebaja puji, pamapa edue cuana Diusu

peje su enimetucheame puji. 13 Daja huecha
ecuana yatani ecuaneda tusa jabuetsuati cuana
su dunejiji epu puji, tu jepuiti ai cuana ecuaneda
eshanapaeni puji. Da su ecuaneda tu nime
epuyu. Aimue ecuaneda Diusu shanapaji cuana
nime epu mahue. 14 Da su aimue ecuaneda
yanana nime epibati mahue. Pia cuana ja ecuana
bid'umimi jabuetsuati eichacua neje buetsuaja
yatani su, aimue ecuaneda atasaida ecuana sa
piba eturucati mahue. Ecuana baseaja yata hue-
cuana mecuana sa mimi cuana neje. Tuneseda
tsada ecuaneda mecuana sa bid'umimi jabuet-
suaticuana sujeiepu pujibiame, aimue ecuaneda
daja epu mahue. 15 Ahua ecuaneda ibuneda
neje Diusu sa jabuetsuati eni cuana su epuni-
uneti su, ecuana sa Echua Puji Jesucristo nime
ecuaneda epuyu. Tueda da pamapa dharejiji
cuana sa Echua Puji. 16 Mesa jacuatsasiati ema su
pamapa ecuaneda saida, dunejiji huamahuama
epuniuneti. Pamapa ecuaneda saida etsahuati
ibuneda su saida esehua puji.

Cristo peje su nimeeichacua

17 Edue cuana, Echua Puji sa ebani su jubida
yama micuana equisainia, be medusutiji Diusu
shanapaji mahue cuana nime. Saida mahue
mecuana sa piba cuana. 18 Apuda su puniuneti
cua nime. Aimue Diusu sa ai cuana eshanapatani
huecuana mahue. Aimue tu peje su eid'e hue-
cuana mahue, tuna sa muesumu cuana tu peje
su tadada putsu. 19 Aimue ebidhutani huecuana
mahue, ai madhada cuana a putsu. Jamenajati-
atitana huecuana pamapa mecuana sa utsatada

madhada cuana su tueda ai madhada cuana ya
puji. Pamapa ai madhada cuana yatani huecuana
pamapa muesumu neje. 20 Cristo ja mu aimue
micuana daja buetsuatana mahue. 21-22 Ahua enei
hue micuaneda Cristo jepuiti jabuetsuatiana su,
ahua tuahueda micuana mesa jabuetsuati cuana
buetsuatana su, da su menetideraque micuana sa
ai puiti madhada cuana jenetia. 23 Micuana sa en-
ime, piba cuana beju eichacua pu taji. 24 Pamapa
tsine daja hue saida, eichacua puderati taji, Diusu
ja micuana tu nime saida, nimeeichacua atana
putsu. Nimebutsepi, jucha mahue puderati taji
ibuneda neje.

25 Da putsu, be bid'umimi meatiji. Butsepi
memimique, ecuaneda piada equita pu cua nime

putsu, daja huecha Cristo ecuana sa Echua Puji
putsu.

26 Ahua micuaneda eduinini su, tipeida
duininiriji taji juchaji epu mahue puji. Be
meduininiji piada tsine quitana. 27 Be d'eji metiaji
Ishahua jucha yameta mahue micuana puji.

28 Aidhe tsi epuani, parijita. Saida pamudu-
mudu tusa eme neje quitaita tusa ai dia taji cuana
ebajati puji, daja huecha tsahuataja cuana et-
sahua puji.

29 Be mimi madhada cuana memimiji. Mimi
saida, butsepi cuana bahui memimique eid'abaji
cuana sa saida puji. 30 Be Espiritu Santo
mepibapibameji, jucha a putsu. Diusu ja ecuana
tueda Espiritu Santo neje sefalatana ecuaneda
mesa dharejiji cuana epu puji ecuana cielo su
edusutayu teje.

31 Be meacuicuinatiji huamahuama.
Meichaderaque pamapa ai duinini, madhada
cuana. Be pia sa puji madhada hue memimiji.
32Jiahue mu saida, butsepi mepuque micuaneda
cama. Meibunebatique huamahuama. Cuaja
Diusu ja micuana Cristo jepuiti cha perdona hue
atana nime, daja micuaneseda cama japerdonati
taji. Cristo ja ecuana sa jucha cuana dhipatana
putsu, Tata Diusu ja tueda jucha cuana setatana.
Daja huecha ecuaneseda pia cuana ja ai madhada
yatani su, perdona putsu, seta taji.

S

Cuaja Diusu sa ebacua cuana sa puniuneti taji
quisa

1 Edue cuana, micuaneda Diusu sa ibuneda
ebacua cuana putsu, tu nime micuaneseda pu
taji. 2 Cuaja Cristo ja ecuana ibuneda batana
nime, daja micuaneseda cama ibuneda jabati taji.
Tueda huisha janana nime jairutsuatiana Diusu
peje su ecuana sa jucha cuana jepuiti. Tueda da
eirutsuaji ania, puida nime Diusu sa puji puana.
Beju Diusu beidaji puana Cristo curusu su manu-
ana jepuiti.

3 Be jucha meaji deja ahua epuna neje,
micuaneda da Diusu sa dharejiji cuana putsu.
Be micuana sa ai utsatada madhada cuana meaji.
Be pamapa ai eje mepuji. 4 Be ai mimi bidhutada,
adhiadhi cuana mepuji. Be mimi madhamadha
mepuji. Tueda ai cuana da saida, mahue
ecuaneseda puji. Beju ebia su saida ecuaneseda
puji Diusu diusulupai ya puji. > Edue cuana,

bahue mepuenique, tueda ai madhada yatani
cuana da aimue Diusu, Cristo detse ecuatsasiati
su enubi mahue. Beju ai eje eputani cuana da
eimea mitsutsuaji cuana nime. 6 Ahua quebata
micuana peje su, “Saida ecuaneseda puji tueda ai
madhada cuana ya puji”, epuani su, be meid'abaji
tueda. Be pia cuana mebaseaji mimi neje. Diusu
ja pamapa tueda ai madhada yatani cuana jubida
ematsetayu. 7 Da su beju menetideraque tuna
peje jenetia. Aimue tuna neje micuana sa ai a taji
mahue.

8 Equene Cristo shanapaji mahue tiempo su,
micuaneda apuda su puniunetina. Jiahue mu
Diusu sa hueda su micuaneda epuniuneti, Echua
Puji Jesucristo neje dunejiji yani putsu. 9 Da su
saida, butsepi medusutique micuaneda da Diusu
sa dharejiji cuana putsu, tusa hueda su yani putsu.
10 Mebuetsuatique Echua Puji sa ai tsada cuana
bahui ya puji. 11 Be meaji apuda su epuniunetita
cuana sa ai madhada cuana. Ahua micuaneda
saida, butsepi epuniuneti su, pia cuana di juchaji
eshanapatita. 12 Tuna sa jaati ai rubuajiji mad-
hada cuana da bidhutada emimi puji. 13 Cuaja
hueda ja pamapa ai cuana ejurabatani nime, daja
Diusu ja tuna sa ai madhada jaati cuana hueda
su eichacuinapetayu pamapa cristiano cuana ja
pashanapata puji. 14 Da putsu, uja epuani:
Etahuisa, id'eque beju.

Netianayuque manujiji cuana duju jenetia.
Cristo ja beju mida ejurabata.

15-16 Da putsu, merejatique, ebia su ai madhada
cuana yani putsu. Saida medusutique bahue
eni cuana nime. Be medusutiji Diusu shanapaji

mahue cuana nime. Diusu saida mebajaji saida
cuana bahui mepuque. 17 Be ai shanapa bue
mahue cuana nime mepuji. Bahue mepuque
Diusu sa ai tsada cuana micuaneseda puji. 18 Be
metsetseji, etse etaitanametani putsu. Be tsetse
sumepuniunetiji. Espiritu Santo ja huidusu bahui
mepuniunetique. 19 Micuaneda cama quisaquisa
meatique Diusu sa ai cuana jepuiti. Mesatsuque
Diusu satsu cuana pamapa muesumu neje Echua
Puji emitsutsua puji. 20 Pamapa ai cuana jepuiti
diusulupai Tata Diusu meaque pamapa hora su
Echua Puji Jesucristo sa ebani su.

Cuaja ani taji familia cuana neje

21 Edue cuana, micuaneda cama huamahuama
memebajatique, daja Cristo sa tsada putsu.

22 Ehuane cuana, cuaja micuaneda Cristo
eiyubainia nime, daja micuana sa yahue cuana
iyuba taji. 23 Beju yahue da ehuane sa echua puji,
cuaja Cristo pamapa tu peje su jei eputani cuana
sa Echua Puji nime. Pamapa jei eputani cuana da
Cristo sa equita pu cua nime. Tuahueda d'eji su
yatani huecuana. 24 Cuaja pamapa ai su Cristo jei
yatani huecuana nime, daja ehuane cuana ja tuna
sa yahue cuana jei a taji.

25Daja huecha yahue cuana, ibuneda mebaque
micuana sa ehuane cuana, cuaja Cristo ja tu peje
sujeieputanicuanaibunedaebataninime. Tueda
manuana tuneseda puji, ebia su ibuneda ebatani
huecuana putsu. 26 Daja manuana tusa dharejiji
cuana nimebutsepi ya puji. Jucha jenetia d'eji su
atana huecuana, tusa mimi jei atana huecuana

putsu. 27 Dharetana huecuana tuseda puji nime-
butsepi, jucha mahue, budhu mahue nime ep-
uta huecuana puji. 28 Da putsu, yahue sa mesa
ehuane tsada ba taji, cuaja tueda quitaita tsada
ebatiani nime. Quebata ja mesa ehuane tsada
ebatani su, tueda quitaita tsada jabati cua pu cua
nime. 29 Aimue aidhe biame tueda quitaita tsada
mahue ebatiani mahue. Beju tueda quitaita saida
ebatiani, saida emihuatiani, einatsihuatiani. Daja
huecha Cristo ja mesa dharejiji cuana ebia su
tsada ebatani, tuneda da tusa equita pu cua nime
putsu. 30 Beju ecuaneda da mesa equita pu cua
nime. 31 Uja derejiji yani Diusu sa quirica su tueda
ai cuana jepuiti:

Da putsu, deja sa mesa tata, cuara detse eichajusi-

atani mesa ehuane neje eduneti puji.

Beju tuatseda piada pu cua nime epu. 32 Tueda
mimi cuana da atadhada eshanapape puji
biame, daja da Cristo mesa dharejiji cuana
neje. 33 Edue cuana, neicha yama micuana
equisainia, yahue cuana sa ehuane cuana
ebia su tsada ba taji, cuaja tuneda quitaita
tsada ebatitani nime. Daja huecha ehuane
cuana sa yahue cuana iyuba taji.

6

1 Ebacua cuana, jei meaque micuana sa tata
cuana, micuaneda Cristo peje su jei epuani putsu.
Saida micuaneseda jei a taji huecuana, Diusu ja
micuana bia su ichatana huecuana putsu. 2 Beju
uja Diusu sa jacuatsasiati epuani: “Meiyubaque
micuana sa tata, cuara. 3 Ahua micuaneda daja

epu su, beidaji epuyu. Jucuada mara micuaneda
eid'e epu yahua su.”

4 Tata cuana, be meduininiameji micuana sa
ebacua cuana. Mesehuameque huecuana Diusu
sa jabuetsuati cuana neje Echua Puji Jesucristo
peje su jei paputa huecuana puji. Jubida butsepia
taji huecuana.

5 Esclavo cuana, micuana sa emetse cuana jei
meaque iyuda neje. Memebajaque huecuana
Cristo emebajainia pu cua nime. ¢ Saida meme-
bajaque huecuana aimue micuana echamatani
su bahui. Pamapa hora su micuaneseda saida
mebaja taji huecuana. Cuaja micuaneda Cristo
emebajainia Diusu sa ai tsada cuana ya puji nime,
daja micuana sa emetse cuana pamapa muesumu
neje mebaja taji. 7 Saida neje memudumuduque
Cristo emebajainia pu cua nime. 8 Ahua etse
esclavo, esclavo mahue epuani su, pamapa etse
sa ai saida jaati cuana jepuiti Diusu ja etse saida
eturuca echuje etiatayu.

9Emetse cuana, daja huecha saida micuaneseda
pu taji micuana sa esclavo cuana neje.
Be med'ayaji huecuana. Mepibaenitique,
micuaneda esclavo cuana neje tupupai Echua
Puji Jesucristo ema su yani. Tueda cielo su
yani. Tuahueda pamapa tupupai ebatani. Aimue
edharetani mahue.

Cuajajei eputani cuanasajabianetiatime pu taji

10 Edue cuana, menimetucheatique Echua Puji
Jesucristo sa tucheda neje. Tu neje dunejiji
meanique. 11 Cuaja soldado cuana equita epeneti
puji ejud'utitani nime, daja micuaneseda Diusu

sa tucheda ani taji Ishahua jenetia epeneti puji,
daja huecha mesa ai jabaseati cuana etuchea
puji. 12 Beju aimue ecuaneda cristiano cuana
neje emajaitiani mahue. Da mu einid'u mad-
hada cuana neje emajaitiani. Tuneda da huaraji
aida, tucheda saida, madhada eni cuana. Buepa
su yanita huecuana. Ye mundo madhada su

cristiano cuana ecuatsasiatani huecuana. 13 Da
putsu, edue cuana, cuaja soldado cuana ema-

jaiti puji ejud'utitani nime, daja micuaneseda di
Diusu sa tucheda ani taji Ishahua sa jabaseati
cuana etuchea puji. Tueda jamajaiti cuana ape
putsu, micuaneda Diusu peje su nimetucheda
epu, Diusu ja micuana nimetucheametana putsu.
14 Soldado cuana ebasetati puji, equene eturisiji
cuana eichatitani. Diusu sa jabuetsuati cuana
nime epu. Daja huecha nimebutsepi mepuque.
Ahua daja micuaneda nimebutsepi epuniuneti su,
micuaneda da soldado cuana etsedu epenetitani
nime epu. 15 Soldado cuana pulucu edusutitani
saida yaseti puji. Ahua micuaneda Diusu sa quisa
saida cuana quisaquisa epuani su, micuaneda da
soldado cuana pulucuji nime epu. 16 Soldado
cuana escudo edusutitani carashana cuana jene-
tia epeneti puji. Ahua micuaneda Diusu peje suju-
bida enimetucheatiani su, micuaneda da soldado
cuana escuduji nime epu. Da neje micuaneda
Ishahua sajabaseati cuana jenetia epeneti. Tueda
jabaseati cuana da carashana eutsuani nime.
17Soldado cuana casco edusutitani echua epeneti
puji. Ahua ene quita Diusu ja micuana d'eji
su atana su, micuaneda da soldado cuana cas-

coji nime epu. Medusutique Diusu sa mimi.
Tueda da espada nime. Espiritu Santo ja quitaita
tueda mimi ecuana eshanapametani. 18 Pamapa
hora su Diusu memitsuque. Mebajaque tueda
cuaja Espiritu Santo ja micuana ebajametani
Be menimetuchedataitanametiji. Pamapa edue
cuana sa puji Diusu mebajaque pamapa hora
su. 19Quema puji di mebajaque Diusu tuahueda
ema mesa mimi quitaita cuana pamimiameta
puji. Mebajaque Diusu ema patucheameta puji
mesa quisa saida cuana cristiano cuana peje su
ema quisaquisa epu puji, tuneda di id'aba putsu
d'eji su paputa huecuana puji. 20 Beju Diusu
ja ema huaratiatana mesa ai quisa saida cuana
quisaquisa epu puji. Da putsu, jiahue ema teri-
jiji yani. Da su mebajaque Diusu tuahueda ema
patucheameta puji, mesa ai quisa saida cuana
ema jubida iyuame mahue neje, quisaquisa epu
puji. Tueda da quema tsada ya puji.

Tije quisa cuana

21 Tiquico da ecuana sa ibuneda edue. Tueda da
etsahuaji saida, butsepi Echua Puji Jesucristo sa
puji. Tuahueda micuana equisata pamapa ema
jepuiti. 22 Da puji yama tueda micuana peje su
ebeituinia ema jepuiti ai cuana shanapame putsu,
micuana enimetucheame puji.

23 Beju Tata Diusu, Echua Puji Jesucristo detse
ja ebia su meibunebataque. Ebia su menimepi-
jajametaque, daja huecha jubida Diusu peje su
menimetucheametaque tse. 24 Ecuana sa Echua

Puji Jesucristo butsepi ibuneda ebatani cuana
Diusu ja ebia su paibunebata. Daja papu.

